
      ԵՎՐՈՊԱՅԻ ԽՈՐՀՈՒՐԴ
Նախնական տարբերակ
Հայաստանի ստանձնած պարտավորությունների և հանձնառությունների կատարման վերաբերյալ
Բանաձև թիվ 1532 (2007)



1.       Հայաստանը դարձել է Եվրոպայի խորհրդի անդամ 2001 թ. հունվարի 25-ին, և անդամակցությունից ի վեր Հայաստանի նկատմամբ կիրառվել է Խորհրդարանական վեհաժողովի մոնիտորինգի ընթացակարգ, որի արդյունքում ընդունվել են 1304 (2002), 1361 (2004), 1374 (2004) և 1405 (2004) բանաձևերը:  Հայաստանի սահմանադրական բարեփոխումների գործընթացի վերաբերյալ թիվ 1458 բանաձևում, որն ընդունվել էր 2005 թ. հունիսին հրատապ ընթացակարգի շրջանակներում կազմակերպված բանավեճի առթիվ, Վեհաժողովը կոչ էր արել Հայաստանի իշխանություններին սահմանադրական հանրաքվե անցկացնել 2005 թ. նոյեմբերից ոչ ուշ, քանի որ միայն դրա արդյունքում հնարավոր կլիներ իրագործել հիմնարար մի շարք բարեփոխումներ, որոնց իրականացումը կախված էր Սահմանադրության փոփոխություններից, և ապահովել բարեփոփոխված սահմանադրության ուժի մեջ մտնելը հնարավորին չափ շուտ` ողջամիտ ժամկետներում:
2.       Սահմանադրական հանրաքվեն, որն ի վերջո անցկացվեց 2005 թ. նոյեմբերի 27-ին, հնարավոր դարձրեց սահմանադրական բարեփոխումների ընդունումը:  Վեհաժողովը ողջունում է բարեփոխումների գործընթացի բարեհաջող ավարտը, որի ընթացքում Հայաստանը շարունակաբար լուրջ օժանդակություն է ստացել Եվրոպայի խորհրդից, հատկապես Իրավունքի միջոցով ժողովրդավարության Եվրոպական հանձնաժողովի (Վենետիկի հանձնաժողովի) միջոցով:  Միաժամանակ, Վեհաժողովն ափսոսանքով է հիշատակում հանրաքվեի անցկացման վրա ստվեր նետած անկանոնությունները, ինչպես նաև դրա ընթացքում նկատված կեղծիքի դեպքերը չպատժելը, որը բացասաբար անդրադարձավ պաշտոնական արդյունքների արժանահավատության վրա:
3.       Սահմանադրական բարեփոխումները կյանքի կոչելու նպատակով Հայաստանի կառավարության կողմից հաստատվել է երկամյա ժամկետում (2006-2007 թթ.) մոտ 51 օրենքներ ընդունելու կամ փոփոխելու միջոցառումների հավակնոտ ծրագիր:  Բուն սահմանադրության և հարակից օրենսդրության բարեփոխումներն ուղի են հարթել Եվրոպայի խորհրդին անդամակցելու ժամանակ Հայաստանի ստանձնած հանձնառություններից շատերի կատարման համար, որոնց մեծ մասի կատարման ժամկետները, որոնք ի սկզբանե ամրագրվել էին 221 եզրակացության մեջ (Opinion 221), վաղուց լրացել են:  Ավելին, դրանք Հայաստանին հնարավորություն են տվել առաջընթաց արձանագրել ժողովրդավարության, իրավունքի գերիշխանության և մարդու իրավունքների ոլորտներում Հայաստանի, ինչպես նաև Եվրոպայի խորհրդի բոլոր անդամ պետությունների համար պարտադիր հանդիսացող կանոնադրական պահանջների բավարարման ուղղությամբ:

4.       Ինչ վերաբերում է բազմակարծ ժողովրդավարության բնագավառում Հայաստանի պարտավորություններին և հանձնառություններին, ապա.

4.1.       Վեհաժողովը ողջունում է սահմանադրական այն փոփոխությունները, որոնց արդյունքում բարելավվել է իշխանության օրենսդիր, գործադիր և դատական ճյուղերի տարանջատումը և դրանց միջև հավասարակշռությունը:  Փոփոխված Սահմանադրությունն այժմ արդեն համահունչ է ժողովրդավարության և իրավունքի գերիշխանության եվրոպական չափանիշներին ու սկզբունքներին. այն նոր նախադրյալներ է պարունակում Հայաստանում ինստիտուտների ժողովրդավարական գործառույթի ապահովման համար:  Այնուամենայնիվ, Վեհաժողովն ընդգծում է, որ կառավարման նոր համակարգն արդյունավետորեն կյանքի կոչելու համար անհրաժեշտ է բարելավել քաղաքական միջավայրը և իշխող կոալիցիայի ու ընդդիմության միջև երկխոսության ինստիտուտը:
4.2.       Վեհաժողովն առանձնապես կարևորում է 2007 թ. գարնանը սպասվող խորհրդարանական և 2008 թ. նախագահական ընտրությունների կազմակերպումը և անցկացումը:  Վեհաժողովը հիասթափությամբ է նշում, որ 2001 թ. Եվրոպայի խորհրդին Հայաստանի անդամակցելուց ի վեր Հայաստանում անցկացված ընտրություններից և ոչ մեկը չի համարվել լիովին ազատ և արդար:  Հույժ կարևոր է, որպեսզի հաջորդ ընտրությունները վերջապես համապատասխանեն ազատ և արդար ընտրությունների եվրոպական չափանիշներին` որպես ապացույց այն բանի, որ Հայաստանն առաջ է ընթանում ժողովրդավարության և եվրոպական ինտեգրման ուղով:
4.2.1.       Վեհաժողովը գոհունակությամբ է նշում, որ 2005 թ. մայիսին ընդունված Ընտրական օրենսգրքի փոփոխությունների շնորհիվ բարելավվել է ընտրությունների վերաբերյալ իրավական դաշտը:   Վեհաժողովն ակնկալում է, որ Վենետիկի հանձնաժողովի հետ սերտ համագործակցությամբ մշակված և 2006թ. դեկտեմբերի վերջին ընդունված Ընտրական օրենսգրքի հետագա փոփոխությունները լավ հիմք կստեղծեն գալիք ընտրությունների կազմակերպման համար։ 
4.2.2.       Ընտրական օրենսգրքի փոփոխություններից զատ, ժողովրդավարական ընտրություններ կարող են երաշխավորվել միայն այն դեպքում, եթե օրենսգիրքն ի կատար ածվի բարեխղճորեն, և եթե առկա լինի քաղաքական կամք ամենաբարձր ատյաններում:  Պետք է հստակորեն հայտարարել, որ հաջորդ ընտրություններում կեղծիքը պարզապես անհանդուրժելի է լինելու:

4.2.3.       Հաշվի առնելով, որ ընտրացուցակների ստույգությունը ժողովրդավարական ընտրություններ անցկացնելու անվերապահ նախապայման է, Վեհաժողովը կոչ է անում Հայաստանի իշխանություններին անել հնարավոր ամենը` հաջորդ ընտրություններից առաջ ապահովելու ընտրացուցակների ժամանակին թարմացումը:

4.3.       Ինչ վերաբերում է տեղական ինքնակառավարմանը, ապա.

4.3.1.       Վեհաժողովը ողջունում է այն փաստը, որ փոփոխված Սահմանադրությամբ այժմ արդեն նախատեսվում է Երևանի քաղաքապետի ուղղակի կամ անուղղակի ընտրություն, և սահմանափակվում է համայնքապետերին պաշտոնանկ անելու հնարավորությունը` դա թույլատրելով միայն օրենքով նախատեսված դեպքերում և Սահմանադրական դատարանի որոշման հիման վրա:
4.3.2.       Վեհաժողովն ի գիտություն է ընդունում, որ տեղական ինքնակառավարման, տեղական հարկերի և վճարների, ինչպես նաև պետության տարածքային կառավարման մասին օրենքները ներկայում ենթարկվում են վերանայման:  Երևան քաղաքի կարգավիճակի մասին օրենքը, որով սահմանվելու է Երևանի քաղաքապետի ընտրության կարգը և Երևանի 12 թաղային համայնքների կարգավիճակը, կմշակվի նոր գումարման Ազգային ժողովի կողմից միայն 2007 թ. գարնանն անցկացվելիք ընտրություններից հետո:  Հայաստանի իշխանությունները պետք է ժամանակին Եվրոպայի խորհրդի հետ խորհրդակցեն վերոհիշյալ բոլոր օրենսդրական նախագծերի շուրջ` երաշխավորելու ընդունվելիք օրենքների նպաստավոր դերակատարումը տեղական ինքնակառավարման ուժեղացման գործում, առաջնորդվելով Տեղական և տարածքային իշխանությունների կոնգրեսի հանձնարարականներով և Տեղական ինքնակառավարման եվրոպական խարտիայով:
5.       Ինչ վերաբերում է իրավունքի գերիշխանության սկզբունքի առնչությամբ Հայաստանի ստանձնած պարտավորություններին և հանձնառություններին, ապա.

5.1.       Սահմանադրական բարեփոխումները և դրանց հարակից օրենսդրական բարեփոխումներն իրագործելու համար անհրաժեշտ է արագացնել օրենսդրական գործընթացը:  Այնուամենայնիվ, օրենսդրական այն նախագծերը, որոնք կարևոր են թե Հայաստանի ժողովրդավարական գործընթացի, թե Եվրոպայի խորհրդի նկատմամբ երկրի հանձնառությունների կատարման տեսակետներից, պետք է իսկական բանավեճի առարկա դառնան և Ազգային ժողովում, և դրանից դուրս, ընդ որում, այդ բանավեճին, որը պետք է անցկացվի միջազգային փորձագետների օժանդակությամբ, պետք է մասնակցեն բոլոր քաղաքական կուսակցությունները և քաղաքացիական հասարակության ներկայացուցիչները:  Բացի այդ, պարզապես օրենսդրություն ընդունելը բավարար չէ ժողովրդավարական բարեփոխումներ կյանքի կոչելու համար:  Վեհաժողովը կոչ է անում Հայաստանի իշխանություններին ձեռնարկել անհրաժեշտ քայլեր` ապահովելու օրենքի արդյունավետ կիրառումը, որը ներկայում ըստ երևույթին ոչ միշտ է տեղի ունենում:
5.2.       Վեհաժողովը ողջունում է այն փաստը, որ փոփոխված Սահմանադրության համաձայն Սահմանադրական դատարան դիմելու իրավունք են ստանում սովորական քաղաքացիները, Մարդու իրավունքների պաշտպանը, Ազգային ժողովի պատգամավորները` պայմանով, որ պատգամավորների ընդհանուր թվի առնվազն մեկ հինգերորդը կողմ լինի դիմումի ներկայացմանը, ինչպես նաև տեղական ինքնակառավարման մարմինները և դատարանները:  Այսպիսով, Հայաստանը կարողացել է կատարել տվյալ ոլորտում իր հանձնառությունը:  Ընձեռնված այս հնարավորությունից արագորեն օգտվել են հարյուրավոր անհատներ, Մարդու իրավունքների պաշտպանը և ընդդիմությունը, և Սահմանադրական դատարանը սկսել է կենսական կարևորության դեր կատարել որպես պետության ինստիտուտների և մարդու իրավունքների երաշխավոր:  Վեհաժողովը հուսով է, որ Սահմանադրական դատարանը նաև լուրջ դերակատարում կունենա հաջորդ ընտրությունների կապակցությամբ ներկայացվող բողոքների և գանգատների վերաբերյալ որոշումներ ընդունելու գործում` այդկերպ երաշխավորելով ընտրական գործընթացի համապատասխանությունը ժողովրդավարական չափանիշներին:
5.3.       Սահմանադրական բարեփոխումների շնորհիվ Արդարադատության խորհրդի կազմն այժմ արդեն համահունչ է եվրոպական չափանիշներին:  Արդեն փոփոխվել են մի շարք օրենքներ, որոնք թույլ են տալիս կյանքի կոչել դատական համակարգի անկախության վերաբերյալ սահմանադրության նոր դրույթները:  Որոշ այլ բարեփոխումներ, ինչպիսիք են, օրինակ, դատավորների էթիկայի և վերապատրաստման վերաբերյալ նորմերը, ներառված են Դատական օրենսգրքի նախագծի մեջ, որի վերաբերյալ Եվրոպայի խորհուրդը տվել է իր փորձագիտական կարծիքը և որն առաջին ընթերցմամբ ընդունվել է Ազգային ժողովի կողմից 2006թ. դեկտեմբերի վերջին։ Վեհաժողովը կոչ է անում Հայաստանի իշխանություններին հնարավորինս շուտ ի կատար ածել դատական համակարգի, այդ թվում` հատկապես Գլխավոր դատախազության բարեփոխումները, հաշվի առնելով Եվրոպայի խորհրդի փորձագետների ներկայացրած առաջարկությունները:  Դատական համակարգի փաստացի անկախությունն ամրապնդելու և կոռուպցիան արմատախիլ անելու նպատակով անհրաժեշտ կլինի օրենքները բարեփոխելուց զատ նաև լուծել դատական համակարգի ֆինանսավորմանը և դատավորների վարձատրությանն առնչվող խնդիրները, ինչպես նաև կատարելագործել վերապատրաստման գործընթացը:
5.4.       Վեհաժողովն ափսոսանքով է նշում այն փաստը, որ դեռ շարունակում են ստացվել բողոքներ անմարդկային վերաբերմունքի վերաբերյալ, հատկապես` ոստիկանությունում պահման ընթացքում, ինչպես նաև բողոքներ ոստիկանության և Ազգային անվտանգության ծառայության կողմից կատարվող շորթումների վերաբերյալ:  Լայնատարած անպատժելիության մասին տպավորությունը շարունակում է ամրապնդվել ի հաշիվ այն բանի, որ քիչ թվով բողոքներ են ներկայացվում, որոնց արդյունքում ոստիկանության աշխատակիցները մեղավոր են ճանաչվում իշխանության չարաշահման կամ լիազորությունների սահմանազանցման մեջ, և որ այդ բողոքների համեմատ ավելի մեծաթիվ են այն մեղադրանքները, որոնց կապակցությամբ բողոքներ չեն ներկայացվում` դրդված վրեժխնդրության վախից:  Վեհաժողովն ի գիտություն է ընդունում Եվրոպայի խորհրդի աջակցությամբ օրենսդրության մեջ վերջին շրջանում կատարված կամ ներկայում կատարվող բարեփոխումները և հույս է հայտնում, որ դրանք թույլ կտան բարելավել Հայաստանի ոստիկանության համբավը և ամրապնդել ոստիկանության գործունեության նկատմամբ ժողովրդավարական հսկողության երաշխիքները:  Վեհաժողովն ընդգծում է, որ իրավունքի գերիշխանությամբ կառավարվող պետություններում քրեական հանցանքներ գործած ոստիկանների նկատմամբ կարգապահական տույժեր կիրառելը բավարար չէ, և որ նրանց նկատմամբ պետք է հարուցվեն նաև քրեական գործեր:
5.5.       Վեհաժողովը գոհունակությամբ է նշում, որ Հայաստանը վավերացրել է կոռուպցիայի դեմ պայքարի ոլորտում  Եվրոպայի խորհրդի երկու կոնվենցիաները` Քաղաքացիական իրավունքի կոնվենցիան (որն ուժի մեջ է մտել 2005 թ. մայիսի 1-ին) և Քրեական իրավունքի կոնվենցիան (ուժի մեջ է մտել մեկ տարի ուշ` 2006 թ. մայիսի 1-ին):  Վեհաժողովը նշում է, որ, չնայած ավելի արդյունավետ պայքար մղելու ուղղությամբ ձեռնարկված մի շարք ինստիտուցիոնալ միջոցառումների, Հայաստանում շարունակում է հանրային ծառայություններ մատուցող ոլորտներից շատերի վրա բացասաբար ազդող լուրջ խնդիր մնալ կոռուպցիան, որը «սնվում» է մասամբ ստվերային տնտեսության, մասամբ էլ` հարկերից խուսափելու երևույթների լայն տարածման և կազմակերպված հանցավորության գոյության հաշվին:  Մասնավորապես, կոռուպցիան բացասաբար է անդրադառնում այնպիսի ոլորտների վրա, ինչպիսիք են դատարանները, ոստիկանությունը, մաքսային ծառայությունը, հարկային տեսչությունը, կրթության և առողջապահության ոլորտները, լիցենզավորման ծառայությունը և մասնավորեցման գործընթացը:  Վեհաժողովը կոչ է անում Հայաստանի իշխանություններին քայլեր ձեռնարկել Կոռուպցիայի դեմ պայքարող պետությունների խմբի (GRECO) հանձնարարականները և փողերի լվացման դեմ պայքարի վերաբերյալ MONEYVAL-ի հանձնարարականներն ի կատար ածելու ուղղությամբ:  Եվրոպայի խորհրդի աջակցությամբ պետք է հնարավորին սեղմ ժամկետներում վերջնական տեսքի բերել 2007-2009 թթ. համար նախատեսված հակակոռուպցիոն նոր ռազմավարությունը:
6.       Ինչ վերաբերում է մարդու իրավունքների բնագավառում Հայաստանի պարտավորություններին և հանձնառությունների, ապա.

6.1.       Վեհաժողովը ողջունում է այն փաստը, որ սահմանադրական բարեփոխումների շնորհիվ Սահմանադրության մեջ ամրագրվել է Մարդու իրավունքների պաշտպանի (օմբուդսմեն) ինստիտուտը, նրա ընտրությունը խորհրդարանի կողմից և նրան պաշտոնից հեռացնելու բացառման սկզբունքը, որը հնարավորություն է տալիս Մարդու իրավունքների պաշտպանին գնալով ավելի ակտիվ դեր խաղալ Հայաստանում մարդու իրավունքների պաշտպանության գործում:  Վեհաժողովը կոչ է անում Հայաստանի իշխանություններին փոփոխել Մարդու իրավունքների պաշտպանի մասին օրենքը, որպեսզի դրանում արտացոլվեն մոտ ժամանակներս Եվրոպայի խորհրդի փորձագետների և Վենետիկի հանձնաժողովի կողմից ներկայացվելիք առաջարկությունները:

6.2.       Հաշվի առնելով, որ խորհրդարանական ընտրություններին մնացել է ընդամենը մի քանի ամիս, Վեհաժողովն առանձնապես կարևորում է էլեկտրոնային լրատվամիջոցների բազմակարծությունը և ներկայում ընթացող բարեփոխումները, քանի որ ազատ և արդար ընտրությունների անցկացման բացարձակապես անհրաժեշտ նախապայման է էլեկտրոնային լրատվամիջոցների հավասարաչափ հասանելիությունը բոլոր քաղաքական կուսակցությունների համար:
6.2.1.       Վեհաժողովը հիշատակում է, որ Սահմանադրության փոփոխումն ուղի է հարթել էլեկտրոնային լրատվամիջոցների գործունեությունը կարգավորող մարմիններն ավելի անկախ դարձնելու համար:  Այնուհանդերձ, լուրջ քննադատության են արժանացել կառավարության մշակած օրենսդրական բարեփոխումները, որոնք կառավարությունը նախապես չէր քննարկել ոչ լրատվամիջոցների, ոչ Եվրոպայի խորհրդի ներկայացուցիչների հետ. քննադատության հիմնական կետերը վերաբերում էին Հեռուստատեսության և ռադիոյի ազգային հանձնաժողովի (ՀՌԱՀ) կազմին և անդամների նշանակման կարգին:  Վեհաժողովը կոչ է անում Հայաստանի իշխանություններին հեռուստատեսության և ռադիոյի մասին օրենքում փոփոխություններ կատարելուց առաջ նախապես խորհրդակցել Եվրոպայի խորհրդի փորձագետների հետ և հաշվի առնել նրանց առաջարկությունները:

6.2.2       Բացի այդ, Վեհաժողովը կոչ է անում Հայաստանին սահմանել Հանրային հեռուստատեսության և ռադիոյի խորհրդի անդամների նշանակման բաց և թափանցիկ կարգ` ինչպես առաջարկվել է Վենետիկի հանձնաժողովի կողմից:
6.2.3.       Օրենսդրությունը բարեփոխելուց զատ Հայաստանի իշխանությունները պետք է քայլեր ձեռնարկեն` առօրյա գործունեության մեջ ապահովելու հանրային հեռուստատեսության և հանրային ռադիոյի ազատությունը և բազմակարծությունը:
6.2.4.       Վեհաժողովը լիովին կողմ է էլեկտրոնային լրատվամիջոցների անկախությունն ու անկողմնակալությունը գնահատելու նպատակով դրանց ծրագրերի մոնիտորինգի գաղափարին, որը նախատեսվել է 2007 թ. Հայաստանում անցկացվելիք խորհրդարանական ընտրություններին օժանդակելու Գործողությունների ծրագրում, որը հաստատել է Եվրոպայի խորհրդի Նախարարների կոմիտեն Հայաստանի իշխանությունների խնդրանքով:
6.3.       Ինչ վերաբերում է տպագիր լրատվամիջոցներին, որոնք հայտնի են իրենց ազատությամբ և բազմակարծությամբ, սակայն իրենց փոքր տպաքանակի պատճառով փոքր դեր են խաղում հանրությանը տեղեկատվություն տրամադրելու գործում, Վեհաժողովը գոհունակությամբ է նշում, որ արդեն մի քանի տարի է, ինչ լրագրողների դեմ քրեական գործեր չեն հարուցվել զրպարտության մեղադրանքով:  Քրեական օրենսգրքի 2004 թ. փոփոխություններով զրպարտության համար ազատազրկման տեսքով պատիժ նախատեսվում է միայն տվյալ իրավախախտումը կրկնելու դեպքում:  Վեհաժողովը ողջունում է այս առաջընթացը և կոչ անում Հայաստանի իշխանություններին ամբողջովին ապաքրեականացնել զրպարտությունը, ինչպես նաև ուժը կորցրած ճանաչել Քրեական օրենսգրքի 318 հոդվածը, որով քրեականացվում է «պետական իշխանության ներկայացուցչին վիրավորելը»:
6.4.       Հաշվի առնելով մոտ ապագայում սպասվող ընտրությունները, շատ կարևոր է նաև հավաքների ազատությունը:  Այս կապակցությամբ.
6.4.1.       Վեհաժողովը նշում է, որ ժողովներ, հավաքներ, երթեր և ցույցեր անցկացնելու մասին օրենքում 2005 թ. հոկտեմբերի 4-ին կատարված փոփոխությունների մեջ հաշվի է առնվել Վենետիկի հանձնաժողովի առաջարկությունների մեծ մասը:  Բացի այդ, Վեհաժողովը ողջունում է նշված փոփոխությունների ընդունումից ի վեր հավաքների ազատության կապակցությամբ տեղի ունեցած դրական տեղաշարժերը:
6.4.2.       Վեհաժողովը դիմում է Հայաստանի իշխանություններին, որպեսզի վերջիններս ապահովեն օրենքի կիրառության, այդ թվում` տեղական ինքնակառավարման մարմինների կողմից օրենքի կիրառության պրակտիկայի համապատասխանությունը Մարդու իրավունքների եվրոպական կոնվենցիայի 11-րդ հոդվածին, հատկապես հաշվի առնելով մոտ ապագայում սպասվող խորհրդարանական ընտրությունները:  Այլևս չպետք է հանդուրժելի լինեն կամայական ձերբակալումները և ուժի թույլատրված չափի սահմանազանցումը ոստիկանության կողմից, իսկ մեղավորները պետք է պատժվեն:
6.5.       Վեհաժողովը գոհունակությամբ է նշում, որ սահմանադրական բարեփոխումների շնորհիվ վերջապես վերացվեց վարչական կալանքի պրակտիկան:
6.6.       Վեհաժողովը ողջունում է այն հանգամանքը, որ 2006 թ. նոյեմբերի 16-ին հրապարակվել է Խոշտանգումների և անմարդկային կամ նվաստացուցիչ վերաբերմունքի կամ պատժի կանխարգելման եվրոպական հանձնաժողովի (CPT)` 2004 թ. ապրիլին Հայաստան կատարած ոչ պլանային այցի զեկույցը:  Վեհաժողովը կոչ է անում Հայաստանի իշխանություններին շարունակել քրեակատարողական համակարգի բարեփոխումները և գովասանքով է հիշատակում բանտերում տիրող իրավիճակի հանրային վերահսկողություն իրականացնելու նպատակով քաղաքացիական հասարակության ներկայացուցիչներից կազմված դիտորդական խմբի ստեղծման փաստը:  Որպեսզի Հայաստանի քրեակատարողական համակարգը համապատասխանի եվրոպական չափանիշներին, Վեհաժողովը Հայաստանի իշխանություններին կոչ է անում լրջորեն քննարկել Խոշտանգումների և անմարդկային կամ նվաստացուցիչ վերաբերմունքի կամ պատժի կանխարգելման եվրոպական հանձնաժողովի համապատասխան հանձնարարականները և ընդունել դրանց իրականացման միջոցառումների ծրագիր:  Չնայած որ բարեփոխումների գործընթացն արգելակող դժվարությունների մի մասը կախված են առկա միջոցներից, ազատազրկման մեջ գտնվողների նկատմամբ վերաբերմունքի առումով Հայաստանի քրեակատարողական համակարգի հեղինակությունը բարելավելու համար բավարար կլինի, եթե բոլոր մակարդակներում դրսևորվի անմարդկային վերաբերմունքը բացառելու և մեղավորներին արդարադատության առջև կանգնեցնելու քաղաքական կամք:
6.7.       Ինչ վերաբերում է այլընտրանքային ծառայության մասին «եվրոպական չափանիշներին համապատասխանող» օրենք ընդունելու և «համոզմունքների  հիմնավորմամբ  զինվորական ծառայությունից հրաժարվելու համար ազատազրկման պատժի դատապարտված բոլոր անձանց ներում շնորհելու»` Հայաստանի հանձնառությանը, Վեհաժողովը հիասթափությամբ է նշում, որ ներկայում գործող օրենքը, որը փոփոխվել է 2005 թվականին և 2006 թ. հունիսին, համոզմունքների  հիմնավորմամբ  զինվորական ծառայությունից հրաժարվողներին մինչ օրս չի տալիս «ակնհայտորեն քաղաքացիական բնույթ ունեցող, իսկական այլընտրանքային ծառայության» որևէ երաշխիքներ, որպեսզի «ծառայության բնույթը լինի այնպիսին, որ չկանխի այդ ծառայությունն ընտրելը և չպարունակի պատժի տարրեր», ինչպես նախատեսված է Եվրոպայի խորհրդի չափանիշներով:  Վեհաժողովը խորապես մտահոգված է այն հանգամանքով, որ իսկական քաղաքացիական ծառայություն չլինելու պատճառով տասնյակ անձինք, ովքեր համոզմունքների  հիմնավորմամբ  հրաժարվում են զինվորական ծառայությունից, ընդ որում` նրանց մեծ մասը Եհովայի վկաներ են, շարունակում են մնալ բանտարկված, քանի որ նախընտրում են բանտը,  իրապես քաղաքացիական բնույթ չունեցող այլընտրանքային ծառայությանը:  Վեհաժողովը Հայաստանի իշխանություններին կոչ է անում Եվրոպայի խորհրդի` ներկայում տվյալ խնդիրն ուսումնասիրող փորձագետների առաջարկությունների հիման վրա վերանայել այլընտրանքային ծառայության մասին օրենքը, և, այդ ընթացքում, ներում շնորհել ներկայում ազատազրկման տեսքով պատիժ կրող այն երիտասարդներին, ովքեր համոզմունքների  հիմնավորմամբ  հրաժարվում են զինվորական ծառայությունից:
7.       Վեհաժողովը շնորհավորում է Հայաստանի իշխանություններին Եվրոպական հարևանության ծրագրի շրջանակներում 2006 թ. նոյեմբերի 14-ին Եվրոպական միության հետ Գործողությունների ծրագիր ստորագրելու կապակցությամբ, որը եվրոպական ինտեգրման հետ կապված նոր էջ է բացում Հայաստանի և տարածաշրջանի պատմության մեջ:
8.       Վեհաժողովն ափսոսում է, որ չնայած 2006 թ. ընթացքում կազմակերպված` Հայաստանի և Ադրբեջանի նախագահների երեք հանդիպումներին և Մինսկի խմբի համանախագահների ավելի մեծ ջանքերին, առ այսօր հնարավոր չէ արձանագրել որևէ լուրջ առաջընթաց Լեռնային Ղարաբաղի հակամարտության խաղաղ լուծման ուղղությամբ:  Վեհաժողովը հարկ է համարում կրկնել, որ երկու պետությունների շահերից է բխում այս հակամարտությունը հնարավորին չափ շուտ ավարտելը, բացառելով ուժի գործադրումը` համաձայն Եվրոպայի խորհրդին այս երկու պետությունների անդամակցության ժամանակ նրանց ստանձնած պարտավորությունների:  Քանի դեռ չկա վերջնական լուծում, անհիմն է մնում ողջ տարածաշրջանի կայունության և բարգավաճության հեռանկարը:  Վեհաժողովը պատրաստակամ է,  հատկապես «ԵԱՀԿ-ի Մինսկի համաժողովի շրջանակներում կարգավորվող` Լեռնային Ղարաբաղի տարածաշրջանի շուրջ հակամարտության վերաբերյալ 1416 (2005) բանաձևի կատարման բյուրոյի ժամանակավոր հանձնաժողովի» միջոցով, օգնել բանակցությունների նպաստավոր միջավայրի ձևավորմանը և խորհրդարանների մակարդակով և երկու պետությունների բնակչության միջև, ինչպես նաև Լեռնային Ղարաբաղի բնակչության հետ, երկխոսության սերտացմանը, միաժամանակ ձեռնպահ մնալով բանակցությունների գործընթացին միջամտելուց:
9.       Վեհաժողովը հարկ է համարում հիշատակել պարտավորությունների և հանձնառությունների կատարման ուղղությամբ Հայաստանի կատարած առաջընթացը, հատկապես բարեփոխված սահմանադրության ընդունումից ի վեր:  Վեհաժողովը որոշում է շարունակել իր մոնիտորինգի ընթացակարգն այնքան ժամանակ, մինչև սույն բանաձևում նշված ոլորտներում ընթացող կամ առաջարկվող բարեփոխումները տան շոշափելի արդյունքներ:  Վեհաժողովն առանձնակի կարևորում է ընտրական օրենսդրության, լրատվամիջոցների ոլորտում և արդարադատության համակարգում բարեփոխումների իրականացումը և ակնկալում է, որ Հայաստանը կապացուցի 2007 թ. խորհրդարանական և 2008 թ. նախագահական ընտրություններն ազատ և արդար ընտրությունների միջազգային չափանիշներին համապատասխան անցկացնելու իր կարողությունը՝ այդ գործընթացում հաշվի առնելով հատկապես լրատվամիջոցներով ընտրարշավի վերաբերյալ ներկայացվող տեղեկատվության բազմակարծությունը և անկողմնակալությունը:
� 2007թ. հունվարի 23-ի Խորհրդարանական վեհաժողովի քննարկումները (4-րդ նիստ) (տես Թիվ 11117 փաստաթուղթը՝ Եվրոպայի խորհրդի անդամ երկրների ստանձնած պարտավորությունների և հանձնառությունների կատարման հանձնաժողովի (Մոնիտորինգի հանձնաժողով) զեկույցը։ Համազեկուցողներ՝ պրն. Կոլոմբիե, և պրն. Էլո։)





Տեքստն ընդունվել է  Վեհաժողովի կողմից 2007թ. հունվարի 23-ին (4-րդ նիստ)։ 





